
GOUVÈNÈ HOCHUL SIYEN LWA SOU ÈD MEDIKAL POU MOURI NAN ETA 
NOUYÒK  

  
Lejislati S.138/A.136 bay Nouyòkè yo chwa pou soufri mwens – se pa pou rakousi 

lavi yo, men lanmò yo  
  

Gouvènè Hochul asire pwoteksyon adisyonèl enpòtan pou garanti entegrite 
desizyon pasyan yo ak preparasyon enstitisyon medikal yo  

  
  
Gouvènè Hochul te siyen jodi a lejislati S.138/A.136 k ap pèmèt Nouyòkè ki nan faz 
tèminal ki gen mwens pase sis mwa pou yo viv benefisye èd medikal pou mouri. Siyati 
pwojè lwa istorik sa a fèt aprè anpil refleksyon ak deliberasyon ak pwomotè pwojè lwa, 
òganizasyon defans dwa yo, ansanm ak Nouyòkè òdinè ki te gen kouraj pataje 
eksperyans pèsonèl yo pou pèmèt lejislasyon sa a rive travèse etap final li.  
  
"Eta nou an ap toujou rete fèm pou pwoteje libète ak dwa yo sou otonomi kò Nouyòkè 
yo, sa ki gen ladan dwa pou moun ki malad nan faz tèminal yo mete fen nan lavi yo 
anpè, ak konfò, ak diyite ak konpasyon," Gouvènè Hochul te deklare. "Vwayaj sa a te 
trè pèsonèl pou mwen. Temwen soufrans manman m ak ALS te yon eksperyans ki te fè 
m anpil lapenn, paske mwen te konnen pa t gen anyen mwen te kapab fè pou soulaje 
doulè yon moun mwen te renmen. Sa te pran plizyè ane diskisyon pwofon ak pwomotè 
pwojè lwa nou yo, ekspè nan domèn sante, defansè yo, epi sitou fanmi ki gen menm 
eksperyans dirèk sa yo. Nouyòkè yo merite gen chwa pou yo andire mwens soufrans, 
se pa nan rakousi lavi yo, men lè yo rakousi lanmò yo — mwen kwè toutbon nou te pran 
bon desizyon an."  
  
Pwojè lwa a, jan Lejislati a te adopte li a, te gen yon seri pwoteksyon an plas pou asire 
pa gen okenn pasyan yo te oblije itilize èd medikal pou mouri epi pa gen okenn 
pwofesyonèl swen sante oswa etablisman sante ki afilye ak yon relijyon ki te fòse ofri èd 
medikal pou mouri. Gouvènè a te travay ansanm ak Lejislati a pou enkli pwoteksyon 
adisyonèl ki pral asire ke yo p ap eksplwate pèsonn, pandan y ap kontinye asire 
Nouyòkè ki nan faz tèminal yo gen chwa pou yo mouri yon fason konfòtab, selon pwòp 
kondisyon pa yo, sa ki gen ladan:  
  

 Yon peryòd datant obligatwa 5 jou ant lè yo ekri yon preskripsyon ak lè yo ranpli 
li.  



 Si yon pasyan fè yon demann oral pou èd medikal pou mouri, li dwe anrejistre 
sou videyo oswa odyo.  

 Yon evalyasyon sante mantal obligatwa pou pasyan k ap chèche èd medikal pou 
mouri pa yon sikològ oswa yon sikyat.  

 Yon entèdiksyon kont nenpòt moun ki ka benefisye finansyèman nan lanmò yon 
pasyan pou l kalifye pou sèvi kòm temwen nan demann oral la oswa kòm 
entèprèt pou pasyan an.  

 Limite disponiblite èd medikal pou mouri pou rezidan Nouyòk yo.  
 Egzije pou premye evalyasyon yon pasyan pa yon doktè fèt an pèsòn.  
 Pèmèt founisè swen paliatif adomisil ki oryante sou relijyon yo chwazi pou yo pa 

ofri èd medikal pou mouri.  
 Asire ke yon vyolasyon lalwa defini kòm move konduit pwofesyonèl nan Lwa 

Edikasyon an.  
 Pwolonje dat efektif pwojè lwa a pou sis mwa apre siyati a pou pèmèt Depatman 

Sante (Department of Health) a mete an plas règleman ki nesesè pou aplike lwa 
a, tout pandan y ap asire ke etablisman swen sante yo ka byen prepare epi fòme 
anplwaye yo pou konfòmite.  

  
  
Nan desanm, Gouvènè a te mete ansanm ak pwomotè pwojè lwa a, ak defansè ki 
sipòte li, ak Nouyòkè ki gen eksperyans vivan, nan yon konferans laprès pou anonse 
akò yo te rive jwenn ak Lejislati a pou rann èd medikal pou mouri disponib pou Nouyòkè 
ki nan faz tèminal e ki gen mwens pase sis mwa pou yo viv. Jounal Times Union la te 
pibliye tou yon atik opinyon pou ekspoze sipò li pou èd medikal pou mouri.  
  
Senatè Eta a, Gustavo Rivera, te deklare, "Mwen onore pou m pote Lwa sou Èd 
Medikal pou Mouri a nan non nouvo Prezidan Awondisman Manhattan nan, Brad 
Hoylman-Sigal. Eta nou an dwe asire Nouyòkè ki nan faz tèminal yo ka chwazi pwòp 
chemen yo. Mwen vle remèsye Manm asanble, Paulin, ak ansyen Senatè Hoylman-
Sigal pou travay san pran souf yo pou bay Nouyòkè sa yo opsyon pou pran desizyon 
sou swen nan fen lavi yo ak diyite ak konpasyon, epi Gouvènè Hochul paske l siyen 
pwojè lwa sa a."  
  
Manm Asanble Amy Paulin, te deklare, "Jodi a, se yon jou istorik pou Nouyòk. "Lwa 
sou Èd Medikal pou Mouri a bay Nouyòkè yo diyite yo merite a nan moman ki pi frajil 
nan lavi yo. Lejislasyon sa a konsène lanmou, otonomi ak soulajman soufrans ki pa 
nesesè. Sè m nan te mouri yon lanmò terib akòz kansè nan ovè, epi nan dènye jou li yo 
li te tèlman soufri doulè ke li te sipliye pou l mouri. Malerezman, eksperyans li se istwa 
anpil lòt moun. Pifò moun pap janm chwazi asistans medikal pou mouri, men yo vle 
rasirans pou yo konnen opsyon sa a egziste kòm yon pwoteksyon ki gen konpasyon, ki 
pote soulajman menmsi yo pa janm sèvi avè l. Mwen pwofondman rekonesan anvè 
Gouvènè Hochul paske li rekonèt gwo konpasyon ki nan kè lejislasyon sa a, ansanm ak 
defansè ekstrawòdinè yo ki pase plizyè ane ap travay pou rann jou sa a posib."  

Prezidan minisipalite Manhattan, Brad Hoylman-Sigal, te deklare, "Siyati Lwa sou 
Èd Medikal pou Mouri jodi a make yon etap istorik pou konpasyon, diyite, ak otonomi 
pèsonèl nan Eta Nouyòk. Pou Nouyòkè ki nan faz tèminal e k ap fè fas ak doulè ak 
soufrans inimajinab, lwa sa a asire yo pral gen kapasite pou pran desizyon trè pèsonèl 
sou fen lavi yo, selon pwòp kondisyon yo. Lejislasyon sa a se rezilta plizyè ane travay, 
fòme atravè vwa pasyan yo, fanmi yo, doktè yo, defansè yo, ak lidè relijye yo ki te gen 
kouraj pataje eksperyans yo. Depi nan kòmansman an, mwen te di pwojè lwa sa a pa 
sou mete fen nan lavi — men se pou rakousi lanmò epi soulaje soufrans. Mwen 
rekonesan anpil anvè Gouvènè Kathy Hochul paske l siyen pwojè lwa sa a, epi paske l 
travay ak Lejislati a pou ranfòse pwoteksyon esansyèl ki pwoteje pasyan yo, founisè 
swen yo, ak fanmi yo, pandan y ap prezève yon chwa ki gen sans pou moun ki gen 
mwens pase sis mwa pou yo viv. Mwen remèsye tou Senatè Gustavo Rivera pou 
lidèchip li kòm moun ki pote l nan Sena a, Manm Asanble Amy Paulin, Lidè Sena a 
Andrea Stewart-Cousins, ansanm ak defansè yo ki te ede mennen lejislasyon sa a jouk 
li rive nan dènye etap li. Sitou, nou dwe yon gwo rekonesans pwofon anvè Nouyòkè ki 
gen maladi nan faz tèminal ak moun yo renmen yo, ki te gen anpil kouraj pou pataje 
istwa yo pou asire jenerasyon k ap vini yo gen plis diyite, plis konfò, ak plis kontwòl nan 
fen lavi a."  
  
Direktè Kanpay Prensipal pou Compassion & Choices, Corinne Carey, te deklare, 

"Nou rekonesan anpil anvè Gouvènè Hochul paske li te koute fanmi k ap fè fas ak 
reyalite maladi nan faz tèminal, anvè defansè lejislatif nou yo pou lidèchip inebranlab 
yo, epi anvè defansè yo — anpil ladan yo ki pa t viv pou wè jou sa a — kote kouraj yo te 
fè moman sa a vin posib. Lwa sa a se rezilta plis pase yon dizèn ane defans fèm ak 
pèsistan atravè plizyè milye Nouyòkè ki te pataje istwa trè pèsonèl yo epi ki te ede fè 
konvèsasyon sa a avanse atravè tout eta a nou an. Lwa sou Èd Medikal pou Mouri a 
afime yon prensip senp men pwofon: chak moun merite konpasyon ak libète pou pran 
desizyon trè pèsonèl sou pwòp kò yo ak sou pwòp swen yo nan fen lavi a."  
  
Direktè Egzekitif end of Life Choices New York, Mandi Zucker, te deklare, 

"Gouvènè Hochul respekte pwomès li te fè Nouyòkè yo lè li siyen Lwa sou Èd Medikal 
pou Mouri a. End of Life Choices New York te fyè pou l te prezan nan anons Gouvènè a 
an desanm lè li te deklare li t ap siyen lwa a, e nou te trè kontan. Men etap enpòtan jodi 
a se yon lòt bagay diferan — e nou fyè nou te bay yon ti kontribisyon pou pèmèt li 
reyalize. Men, anons jodi a ki konfime Gouvènè a siyen pwojè lwa a pa vle di batay la 
fini pou mete Èd Medikal pou Mouri an aplikasyon pou plizyè milyon Nouyòkè ak fanmi 
yo. Li se yon lòt etap enpòtan sou chemen long ak konplike ki mennen nan jistis, chwa, 
lapè, ak diyite pou tout sila yo k ap gade moun yo renmen ap lite ak yon maladi nan faz 
tèminal. Nan sis mwa k ap vini yo ak pi lwen pase sa, End of Life Choices pral angaje 
nou nan yon gwo efò edikasyon pou doktè, avoka, enfimyè, famasyen, fanm saj, ak 
anpil lòt pwofesyonèl ke nouvo lwa sa a pral afekte imedyatman, ansanm ak piblik la an 
jeneral. Nou espere travay avèk biwo Gouvènè a ansanm ak anpil òganizasyon 
pwofesyonèl pou asire lwa a aplike avèk siksè epi avèk efikasite."  
  

###  

